В О В Е Д

I
ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со измените и дополнувањата на Законот за електронските комуникации, кои се предлагаат, и се дава можност на Агенцијата за електронски комуникации, доколку се појави потреба, од оправдани причини, да ја измени Годишната програма за работа на Агенцијата за наредната година, по постапка предвидена за нејзиното донесување. 

Со Предлогот на Законот во Агенцијата се воспоставува посебна организациона единица како национален центар за одговор на компјутерски инциденти (MKD-CIRT) и се дава право на Агенцијата   на операторите кои поседуваат јавни мобилни комуникациски мрежи и обезбедуваат  јавни мобилни комуникациски услуги да им утврди максимални цени на услугите  кои ги нудат во роаминг на корисниците од земјите со кои Република Македонија има потпишано Спогодба за намалување на цените на услугите во роаминг во јавните мобилни комуникациски мрежи, на реципрочна основа и на начин утврден со Спогодбата.

Исто така со Предлог на Законот се предлагаат одредени измени со цел надминување на забелешките кои се добиени од страна на Европската Комисија. 

II
ЦЕЛИ, НАЧЕЛА И ОСНОВНИ РЕШЕНИЈА

 Предлогот на Законот се заснова на истите начела врз основа на кои е донесен Законот за електронските комуникации.          


III 
ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одедбите од предлогот на Законот ќе имплицираат финансиски последици врз Буџетот на Република Македонија и другите јавни финансиски средства, односно ќе предизвика намалување на приходите во Буџетот на Република Македонија, поради намалување на цените на услугите во роаминг во јавните мобилни комуникациски мрежи.
IV 
ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Законот не е потребно обезбедување на посебни финансиски средства, ниту предложените изменувања и дополнувања на Законот повлекува материјални обврски за одделни субјекти.

V 
СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА  ДОПОЛНУВАЊЕ НА ЗАКОНОТ ЗА ЕЛЕКТРОНСКИТЕ КОМУНИКАЦИИ

Со оглед на тоа што не се работи за обемен и сложен закон, согласно член 170 од Деловникот на Собранието на Република Македонија (“Службен весник на Република Македонија“ бр. 91/08 и 119/10), се предлага овој закон да се донесе по скратена постапка.

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЕЛЕКТРОНСКИТЕ КОМУНИКАЦИИ

Член 1

Во Законот за електронските комуникации (“Службен весник на Република Македонија“ број 39/2014) во членот 5  став (2) по алинејата 6 се додава нова алинеја 7 која гласи:

“- го промовира значењето и дава препораки за развојот на мрежната и информациската безбедност;“

Член 2

Членот 6 се менува и гласи:

“(1) Агенцијата за електронски комуникации (во натамошниот текст: Агенцијата) е самостојно , непрофитно регулаторно тело на пазарите за електронски комуникации во Република Македонија и има статус на правно лице со јавни овластувања утврдени со овој закон.
(2) Република Македонија е основач на Агенцијата. Собранието на Република Македонија ги има основачките права во поглед на имотот и средствата за работа на Агенцијата. Имотот и средствата за работа на Агенцијата ги користи и со нив управува Агенцијата.
(3) Агенцијата е независна од кој било државен орган или тело, односно организација формирана од државен орган, како и од друго правно или физичко лице кое обезбедува електронски комуникациски мрежи и/или услуги при регулацијата на пазарите за електронски комуникации  и решавањето на спорови, согласно овој закон.
(4) Агенцијата ги извршува работите во согласност со овој закон и прописите донесени врз основа на него, Законот за општата управна постапка, доколку со овој закон поинаку не е одредено, Законот за административни службеници,   други закони и стратешки документи на Република Македонија, како и меѓународните договори од областа на електронските комуникации што ги склучила или кои ги ратификувала Република Македонија.

(5) Седиштето на Агенцијата е во Скопје.“

Член 3

Во членот 8 по точката 31) се додава нова точка 32) која гласи:

“32) обезбедува официјална национална точка за контакт и координација во справувањето со безбедносните инциденти  кај мрежите и информациските системи и идентификува и обезбедува одговор на безбедносни инциденти и ризици;“
Точките 32) и 33) стануваат точки 33) и 34).

Член 4
 Во членот 11 по ставот (7) се додава нов став (8) кој гласи:

“(8) Годишната програма за работа на Агенцијата за наредната година од ставот (3) точка б) на овој член може во текот на годината да се измени, по постапка предвидена за нејзиното донесување.“

Член 5

Во членот 18 став (1) алинеите 7 и 8 се бришат.

Член 6

Во членот 25 став (1)  во алинеја 4 на крајот на реченицата се додава зборот “или“.

Во алинеја 5 зборот “или“ на крајот на реченицата се  заменува со запирка.

Алинеја 6 се брише.

Член 7

По членот 26 се додава нов член 26-а кој гласи:

“Член 26-а

Национален центар за одговор на компјутерски инциденти (MKD-CIRT)
 (1) Во состав на Агенцијата како посебна организациона единица се формира национален центар за одговор на компјутерски инциденти (MKD-CIRT) како официјална национална точка за контакт и координација во справувањето со безбедносните инциденти  кај мрежите и информациските системи кој идентификува и обезбедува одговор на безбедносни инциденти и ризици.
(2)  Директорот на Агенцијата во соработка со министерот надлежен за работите од областа на електронските комуникации донесува Годишна програма за работа на националниот центар за одговор на компјутерски инциденти и Годишен извештај за работата на националниот центар за одговор на компјутерски инциденти и истите ги доставува на усвојување до Владата на Република Македонија.

(3) Годишната програма од ставот (2) на овој член Владата на Република Македонија ја усвојува најдоцна до 1 декември во тековната година, а Годишниот извештај од ставот (2) на овој член Владата на Република Македонија го усвојува најдоцна до 31 март во тековната година.

(4) Вработените во посебната организациона единица од ставот (1) на овој член имаат статус на административни службеници, согласно со Законот за административни службеници.“

Член 8

Во членот 29 ставот (1)  се менува и гласи:

“(1) Агенцијата се финансира од средствата остварени од приходите од надоместоците утврдени во оваа глава од овој закон заради покривање на административните трошоци, односно обезбедување на адекватни финансиски и човечки ресурси со цел Агенцијата да може да ги спроведе надлежностите утврдени со овој закон.“

Член 9

Во членот 30 во ставот (2) по зборот “најмногу“ се додава зборот “до“.

Член 10

Во членот 49 во ставот (1) точката на крајот на реченицата се брише и се додаваат зборовите “и извршно.“

Член 11

Во членот 60 во ставот (3) точката а) се менува и гласи:

 “а) име и  адреса на операторот;“

Член 12

По членот 75 се додава нов член 75-а кој гласи:

“Член 75-а

Цени за меѓународен роаминг

 Агенцијата има право на операторите кои поседуваат јавни мобилни комуникациски мрежи и обезбедуваат  јавни мобилни комуникациски услуги да им утврди максимални цени на услугите  кои ги нудат во роаминг на корисниците од земјите со кои Република Македонија има потпишано Спогодба за намалување на цените на услугите во роаминг во јавните мобилни комуникациски мрежи, на реципрочна основа и на начин утврден со Спогодбата.
Член 13

Во членот 121 во ставот (3) точката на крајот на реченицата се заменува со запирка и се додаваат зборовите “на објективен, транспарентен, недискриминаторски и пропорционален начин.“

Член 14
Во членот 151 во ставот (1) во првата реченица по зборот “нумерација“  се додаваат зборовите “на објективен, транспарентен и недискриминаторски начин.“

Член 15

Во членот 166 во ставот (4) третата реченица се брише.

Член 16

Во членот 180 став (1) по точката 4) се додава нова точка 5) која гласи:

“5) не постапува по регулаторните обврски наметнати од Агенцијата за големопродажните и малопродажните услуги кои ги нуди во роаминг (член 75-а став (1));“

Точките 5), 6), 7), 8), 9), 10), 11), 12), 13), 14), 15), 16), 17) 18), 19), 20), 21), 22), 23), 24), 25) и 26) стануваат точки 6), 7), 8), 9), 10), 11), 12), 13), 14), 15), 16), 17), 18) 19), 20), 21), 22), 23), 24), 25), 26) и 27).

Член 17
(1) Националниот центар за одговор на компјутерски инциденти од членот 7 од овој закон  ќе се формира најдоцна  до 1 март 2015 година.

(2) Годишната програма за работа на националниот центар за одговор на компјутерски инциденти за 2015 година, Владата на Република Македонија ќе ја усвои најдоцна до 1 јули 2015 година.

(3) Одредбата на член 26-а став (4) утврдена во  членот 7 од овој закон ќе се применува од денот на отпочнување со примена на Законот за административните службеници (“Службен весник на Република Македонија“ број 27/14).
Член 18

Овој закон влегува во сила наредниот ден од  денот на објавувањето во “Службен весник на Република Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ

I ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГ-ЗАКОНОТ

Измената во членот 5 од Законот за електронските комуникации е во насока на допрецизирање на надлежноста на министерот одговорен за електронски комуникации, во однос на мрежната и информациската безбедност. 

Измената во членот 6 од Законот за електронските комуникации е во насока на негово допрецизирање согласно член 3 точка 3а од Рамковната директива на ЕУ.

Со измените и дополнувањата на Законот за електронските комуникации, кои се предлагаат, на Агенцијата за електронски комуникации и се дава можност, доколку се појави потреба, од оправдани причини, да ја измени Годишната програма за работа на Агенцијата за наредната година, по постапка предвидена за нејзиното донесување. Од овие причини со предлогот  се врши дополнување на членот 11 од Законот со додавање на нов став (8) со кој се утврдува можноста на Агенцијата, во текот на годината да ја измени Годишна програма за работа за наредната година.

Измената во членовите 18, 25, 29 од Законот за електронските комуникации  се предлагаат во насока на нивно допрецизирање согласно член 3 точка 3а од Рамковната директива на ЕУ.

Според препораките на Европската Унија земјите членки треба да формираат национално тело за одговор на компјутерски инциденти. Сите земји членки на ЕУ веќе имаат формирано вакво тело. Во таа насока во август 2014 година, Владата на РМ усвои информација за воспоставување на Национален центар за одговор на компјутерски инциденти (MKD-CIRT). Согласно усвоената информација, MKD-CIRT како и кај некои земји од Европската Унија (Финска, Литванија итн), треба да биде воспоставен во Агенцијата за електронски комуникации.

Информацијата беше подготвена од страна на меѓуресорска работна група а со помош на  добиена експертска помош од IMPACT (International Multilateral Partnership Against Cyber Threats), односно Меѓународната унија за телекомуникации (ITU). Националниот центар за одговор на компјутерски инциденти ќе има клучна улога во заштитата на клучните/критичните информациски инфраструктури од РМ преку обезбедување координација во справувањето со инцидентите  како и обезбедување одговор за справување со компјутерски инциденти. Исто така, MKD-CIRT ќе преставува и официјална национална точка за контакт за размена на информации и соработка со Националните  CIRT-ови од другите држави. Од овие причини со Предлогот на Законот се врши дополнување на законот со нов член 26-а  со кој во Агенцијата се воспоставува посебна организациона единица како национален центар за одговор на компјутерски инциденти (MKD-CIRT). Од тие причини во членот 166 во ставот (4) се брише последната реченица. 

Измената во членот 49 од Законот за електронските комуникации се предлага во насока на негово допрецизирање согласно член 4 точка 1 од од Рамковната директива на ЕУ.

Измената во членот 60 од Законот за електронските комуникации се предлага во насока на негово допрецизирање согласно член 3 и член 6 од Директивата за авторизација  на ЕУ.

На 29-ти септември 2014 година во Будва, Црна Гора е потпишана Спогодба за намалување на цените на услугите во роаминг во јавните мобилни комуникациски мрежи помеѓу: Босна и Херцеговина, Република Македонија, Црна Гора и Република Србија. Со оваа Спогодба е утврдено земјите потписнички да направат соодветни измени во своите закони за електронски комуникации, на начин што цените за услугите во роаминг во државите потписнички на оваа Спогодба ќе се регулираат врз реципрочна основа во согласност со Уредбата за роаминг во јавните мобилни комуникациски мрежи внатре во Европската унија (REGULATION (EU) No 531/2012 OF THE EUROPEAN PARLIAMENT AND OF THE COUNCIL of 13 June 2012 on roaming on public mobile communications networks within the Union). 

Од овие причини со Предлогот на Законот се додава нов член 75-а со кој и се дава право на Агенцијата   на операторите кои поседуваат јавни мобилни комуникациски мрежи и обезбедуваат  јавни мобилни комуникациски услуги да им наметне соодветни регулаторни обврски за големопродажните и малопродажните услуги кои ги нудат во роаминг на корисниците од земјите со кои Република Македонија има потпишано Спогодба за намалување на цените на услугите во роаминг во јавните мобилни комуникациски мрежи, на реципрочна основа.

Измената во членот 121 од Законот за електронските комуникации се предлага во насока на негово допрецизирање согласно член 9 од Рамковната директива на ЕУ.

Измената во членот 151 од Законот за електронските комуникации се предлага во насока на негово допрецизирање согласно член 10 од Рамковната директива на ЕУ.

Со Предлогот на Законот во членот 180 став (1) се додава нова точка 5) со која се утврдува како прекршок не постапувањето по обврските наметнати од Агенцијата согласно одредбата од членот 75-а став (1).

II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Одредбите од предложениот текст на Законот се меѓусебно поврзани со оглед на тоа дека со истите се изменуваат и  дополнуваат постојните одредби од Законот за електронските комуникации.
 

III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Предложеното решение практично претставува  дополнување и доразработка на постојните одредби од Законот со цел да и се овозможи на Агенцијата во текот на годината, од оправдани причини да ја измени Годишната програма за работа за наредната година. 

Со воспоставувањето на MKD-CIRT ќе се обезбеди координација во справувањето со инцидентите  како и обезбедување одговор за справување со компјутерски инциденти. Исто така, MKD-CIRT ќе преставува и официјална национална точка за контакт за размена на информации и соработка со Националните  CIRT-ови од другите држави.

Со регулацијата на меѓународниот роаминг со земјите потписнички на Спогодбата за намалување на цените на услугите во роаминг во јавните мобилни комуникациски мрежи, ќе се овозможи граѓаните на Република Македонија кога ќе престојуваат во некоја од земјите потписнички на Спогодбата за услугите во роаминг да плаќаат по цени исти како што се цените за роаминг во рамките на Европската унија. 
ТЕКСТ НА ОДРЕДБИТЕ ОД ЗАКОНОТ ЗА ЕЛЕКТРОНСКИТЕ КОМУНИКАЦИИ  КОИ СЕ ИЗМЕНУВААТ И ДОПОЛНУВААТ

Член 5

Надлежности на министерството

(1) Министерството надлежно за работите од областа на електронските комуникации: 
- ја реализира политиката на Владата на Република Македонија во областа на електронските комуникации, 
- дава иницијатива за донесување на прописи или изменување на постојните прописи и/или изготвува прописи од областа на електронските комуникации во соработка со Агенцијата за електронски комуникации, со други државни органи и со други институции, 
- ги врши работите во врска со развојот на електронските комуникации во насока наразвој на информатичкото општество и 
- врши усогласување со други прописи кои, меѓу другото, уредуваат и прашања поврзани со развојот на електронските комуникации.

(2) Министерот надлежен за електронските комуникации: 
- подготвува стратешки документи во областа на електронските комуникации и организира јавни расправи по истите, 
- го промовира развојот на конкуренцијата во областа на електронските комуникации и зголемувањето на достапноста и користењето на електронските комуникациски услуги, 
- ги координира и усогласува работите од областа на електронските комуникации, 
- дава согласност на одлуката за распишување на јавен тендер за избор на давател на универзална услуга, 
- соработува со министерот за одбрана и министерот за внатрешни работи во врска со прашања од областа на електронските комуникации што се однесуваат на одбраната и безбедноста, 
- ја координира работата со министерот за одбрана и министерот за внатрешни работи во врска со користењето на радиофреквенциите за целите на одбраната и безбедноста, во соработка со Агенцијата за електронски комуникации, 
- ги врши работите утврдени со овој и друг закон и прописите донесени врз основа на нив во врска со работата на јавните електронски комуникациски мрежи во услови на воена и вонредна состојба и обезбедување на јавни електронски комуникациски услуги во такви услови и 
- ја претставува Република Македонија во меѓународните организации во областа на електронските комуникации и преговара и потпишува билатерални и меѓународни спогодби во областа на електронските комуникации во име на Владата на Република Македонија.

Член 6

Агенција за електронски комуникации

(1) Агенцијата за електронски комуникации (во натамошниот текст: Агенцијата) е самостојно и независно, непрофитно регулаторно тело и има статус на правно лице со јавни овластувања утврдени со овој закон.

(2) Република Македонија е основач на Агенцијата. Собранието на Република Македонија ги има основачките права во поглед на имотот и средствата за работа на Агенцијата. Имотот и средствата за работа на Агенцијата ги користи и со нив управува Агенцијата.

(3) Седиштето на Агенцијата е во Скопје.

(4) Агенцијата во својата работа е независна од кој било државен орган или тело, односно организација формирана од државен орган, како и од друго правно или физичко лице кое обезбедува електронски комуникациски мрежи и/или услуги.

(5) Агенцијата ги извршува работите во согласност со овој закон и прописите донесени врз основа на него, Законот за општата управна постапка, доколку со овој закон поинаку не е одредено, други закони и стратешки документи на Република Македонија, како и меѓународните договори од областа на електронските комуникации што ги склучила или кои ги ратификувала Република Македонија.

(6) Организацијата и работењето на Агенцијата се уредува со Статутот на Агенцијата.

Член 8

Надлежност на Агенцијата

За остварување на регулаторните цели и начела од членот 7 од овој закон, Агенцијата е надлежна да: 
1) врши надзор и контрола и да го следи работењето на операторите во согласност со овој закон и прописите донесени врз основа на него; 
2) обезбедува воспоставување на интерконекција или пристап; 
3) одобрува референтни понуда за интерконекција или пристап на оператори со значителна пазарна моќ; 
4) утврдува релевантни пазари на производи и услуги и релевантни географски пазари во областа на електронските комуникации на територијата на Република Македонија; 
5) определува оператори со значителна пазарна моќ, да им наметнува обврски согласно со овој закон и да го следи нивното исполнување; 
6) врши регистрација на нотификација на оператори; 
7) донесува План за намена на радиофреквенциските опсези и План за доделување и користење на радиофреквенции; 
8) врши контрола и мониторинг на радиофреквенцискиот спектар, како и испитување и откривање на штетни интерференции; 
9) издава одобренија за користење на радиофреквенции; 
10) врши координација на радиофреквенциите со регулаторните тела на соседните и други држави; 
11) донесува План за нумерација за електронски комуникациски мрежи и услуги на Република Македонија; 
12) доделува броеви и серии на броеви на оператори; 
13) одобрува и контролира стандарден претплатнички договор на оператор; 
14) презема мерки во согласност со овој закон во случаите кога е извршена повреда на одредбите од овој закон или на прописите донесени врз основа на него; 
15) раководи и управува со компензацискиот фонд за универзална услуга и да врши исплата на средства од истиот; 
16) води постапка за решавање на спорови, согласно со овој закон; 
17) одржува и ажурира електронска база на податоци, согласно со овој закон; 
18) соработува, дава мислења, предлози и разменува податоци со органи на државната управа, надлежни тела и институции за работи што се предмет на уредување со овој закон; 
19) бара податоци и информации од операторите, согласно со овој закон; 
20) обезбедува информации за корисниците, операторите и меѓународните организации и тела; 
21) донесува подзаконски акти потребни за спроведување на овој закон; 
22) дава согласност на основниот проект за градба на јавна електронска комуникациска мрежа и придружни средства; 
23) дава мислења при постапката на изготвување и донесување на документи за просторно уредување; 
24) дава согласност за исполнетоста на посебните услови за изведба на работи во зоната на електронската комуникациска мрежа и придружните средства; 
25) спроведува примена на националните и меѓународните стандарди и технички прописи во областа на електронските комуникации; 
26) учествува во работата на меѓународни организации и здруженија на национални регулаторни тела во областа на електронските комуникации; 
27) спроведува постапка за определување на давател на универзална услуга и склучува договор со истиот; 
28) обезбедува единствена точка за информации; 
29) ги контролира и мери параметрите за квалитет на јавните електронски комуникациски услуги; 
30) го контролира и мери нејонизирачкото зрачење предизвикано со употреба на јавните електронски комуникациски мрежи; 
31) презема активности за развој на точки за размена на интернет сообраќајот; 
32) води регистри утврдени со овој закон и 
33) врши и други работи утврдени со овој закон.

Член 11

Отчетност за работата на Агенцијата

(1) Агенцијата за својата работа дава отчет пред Собранието на Република Македонија со доставување на извештај за својата работа.

(2) Извештајот од ставот (1) на овој член Агенцијата е должна да го достави до Собранието на Република Македонија на разгледување најдоцна до 31 март во тековната година.

(3) Извештајот од ставот (1) на овој член содржи: 
а) годишен извештај за работа на Агенцијата за претходната година и 
б) годишна програма за работа на Агенцијата за наредната година. 

(4) Годишниот извештај за работа на Агенцијата за претходната година од ставот (3) точка а) на овој член, особено содржи: 
- извештај за развојот на пазарот за електронски комуникации во Република Македонија во претходната година, 
- извештај за реализацијата на активностите утврдени во годишната програма за работа на Агенцијата за претходната година, 
- финансиски извештај за реализација на финансискиот план за претходната година и годишна сметка, со податоци за реализирани приходи, расходи, побарувања и обврски за претходната година групирани по структура и по организацона структура на Агенцијата, 
- ревизорски извештај од независен овластен ревизор, како и од Државниот завод за ревизија, доколку има извршено ревизија. Во прилог на ревизорскиот извештај се доставува и ставот на Агенцијата во однос на резултатите од извршената ревизија и 
- извештај за состојбата на средствата во компензацискиот фонд за универзална услуга, кој особено содржи податоци за исплата на нето трошоците на давателите на универзална услуга. 

(5) Со годишната програма за работа на Агенцијата за наредната година од ставот (3) точка б) на овој член се утврдуваат задачите и целите кои Агенцијата треба да ги исполни наредната година, согласно со овој закон и истата особено треба да содржи: 
- програма на планирани активности за наредната година и 
- финансиски план за нaредната година, кој содржи податоци за реализација на планираните активности, планираните приходи и расходи на Агенцијата за наредната година групирани по структура и по организациона структура на Агенцијата, како и предвидените капитални инвестиции на Агенцијата за наредната година. 

(6) Годишниот извештај за работа на Агенцијата за претходната година од ставот (3) точка а) на овој член го усвојува Комисијата на Агенцијата, по предлог на директорот на Агенцијата, најдоцна до 10 март во тековната година.

(7) Годишната програма за работа на Агенцијата за наредната година од ставот (3) точка б) на овој член ја усвојува Комисијата на Агенцијата, по предлог на директорот на Агенцијата, најдоцна до 10 декември во тековната година.
Член 18

Предвремено разрешување на член на Комисија

(1) Собранието на Република Македонија, по предлог на Комисијата за прашања на изборите и именувањата на Собранието на Република Македонија, може да разреши член на Комисијата пред истекот на мандатот: 
- на негово барање, 
- настапила некоја од пречките за членство во Комисијата предвидени во членот 17 од овој закон, 
- ако е правосилно осуден за кривично дело за кое е предвидена казна затвор во траење подолго од шест месеци или му е изречена мерка на безбедност забрана за вршење на професија, дејност или должност во траење подолго од шест месеци, 
- ако не е во можност да ја извршува должноста повеќе од шест месеци во континуитет, 
- ако неоправдано отсуствувал од три состаноци на Комисијата едно по друго или вкупно од пет состаноци за време од една година, 
- ако се утврди дека членот на Комисијата во постапката за негово именување дал невистинити податоци или пропуштил да изнесе некои информации кои се важни за неговото именување, 
- доколку се утврди дека при извршување на функцијата сам или заедно со друг член на Комисијата дејствува спротивно на основните цели на овој закон и конзистентната имплементација на системот на електронските комуникации како што е предвидено со овој закон, а кое може да се утврди од извештајот на ревизорот за степенот на постигнување на законските надлежности на Агенцијата или 
- поради нестручно, непрофесионално и несовесно извршување на функцијата претседател или член на Комисијата на полето на материјалното и финансиското работење, констатирано во извештајот на ревизорот.

(2) Недоставување на извештај за работа на Агенцијата од членот 11 од овој закон до Собранието на Република Македонија е причина за колективното разрешување на Комисијата.

(3) За исполнување на условите за предвремено разрешување на член на Комисијата, предвидени во ставот (1) на овој член претседателот, односно заменикот на претседателот на Комисијата е должен да ја извести Комисијата за прашања на изборите и именувањата на Собранието на Република Македонија во рок од пет дена од денот на исполнувањето на условите од ставот (1) на овој член.

Член 25

Предвремено разрешување на директорот

(1) Директорот на Агенцијата може да биде разрешен пред истекот на неговиот мандат со одлука донесена од Комисијата само во следниве случаи: 
- на негово барање, 
- ако не е во можност да ја извршува должноста повеќе од шест месеци во континуитет, 
- прифаќање на функција или работа што е неспојлива со неговата функција на директор на Агенцијата согласно со членот 23 од овој закон, 
- ако е правосилно осуден за кривично дело за кое му е изречена казна затвор во траење подолго од шест месеци или му е изречена мерка на безбедност забрана на вршење на професија, дејност или должност, во траење подолго од шест месеци, 
- ако се утврди дека во постапката за негово именување дал невистинити податоци или пропуштил да изнесе некои информации кои се важни за неговото именување или 
- злоупотреба на функцијата според ревизорскиот извештај од членот 11 од овој закон.

(2) Директорот на Агенцијата против кого е во тек постапка за разрешување му се овозможува одбрана пред Комисијата.

(3) Одлуката за разрешување на директорот на Агенцијата, покрај другото, треба да ги содржи причините за неговото разрешување, детално образложени и истата се објавува на веб страницата на Агенцијата во рок од седум дена од денот на нејзиното донесување.

(4) Ако директорот на Агенцијата е разрешен, а постапката за именување на директор на Агенцијата не е завршена, функцијата директор на Агенцијата ќе ја врши лице вработено во стручната служба на Агенцијата кое за таа цел ќе биде овластено од Комисијата за период не подолг од три месеци.

Член 29

Финансирање на Агенцијата

(1) Агенцијата се финансира од средствата остварени од приходите од надоместоците утврдени во оваа глава од овој закон заради покривање на административните трошоци што ги има Агенцијата за спроведување на своите надлежности утврдени со овој закон.

(2) Агенцијата може да се финансира и од донации, давање во закуп на слободен деловен простор на Агенцијата, заеми и друга финансиска и техничка помош.

(3) Висината на надоместоците од ставот (1) на овој член се утврдуваат со одлука што ја донесува директорот на Агенцијата врз основа на усвоена годишна програма за работа за наредната година во чиј состав е финансискиот план на Агенцијата за наредната година и во согласност со подзаконските акти од членовите 30, 31 и 32 од овој закон.

(4) Одлуката од ставот (3) на овој член директорот на Агенцијата е должен да ја донесе во рок од десет дена од денот на усвојувањето на годишната програма за работа за наредната година.

(5) Давањето во закуп на слободен деловен простор на Агенцијата од ставот (2) на овој член се врши по пат на јавно наддавање на начин утврден со подзаконски акт на Агенцијата. Постапката на јавно наддавање се спроведува преку посебна комисија која ја формира директорот на Агенцијата од редот на вработените во стручната служба на Агенцијата. Директорот на Агенцијата по предлог на посебната комисија за јавно наддавање донесува одлука за избор на најповолен понудувач.

(6) Ревизија на материјалното и финансиското работење на Агенцијата и на компензацискиот фонд за универзална услуга ја врши надворешен и независен ревизор избран согласно со Законот за јавните набавки, како и од Државниот завод за ревизија.

(7) Агенцијата е должна да води посебно сметководство за средствата во компензацискиот фонд за универзална услуга, по неговото формирање, како и за средствата од работењето на Агенцијата.

(8) Нереализираните средства од финансискиот план на Агенцијата од претходната година, Агенцијата ќе ги пренесе во финансискиот план за наредната година, при што може да одлучи тие средства, или дел од нив, да се искористат за развој на електронските комуникации и информатичкото општество, како и за други работи од значење за Република Македонија, утврдени со финансискиот план на Агенцијата.

Член 30

Надоместок за надзор на пазарот

(1) Операторите плаќаат годишен надоместок за надзор на пазарот.

(2) Годишниот надоместок од ставот (1) на овој член изнесува најмногу 0,30% од вкупниот годишен приход на операторот остварен со употребата на јавни комуникациски мрежи и давањето на јавни комуникациски услуги во текот на претходната календарска година, или пократок дел од годината кога операторот почнал да работи.

(3) Операторот е должен најдоцна до 15 март во тековната година до Агенцијата да достави извештај за износот на вкупниот приход од ставот (2) на овој член.

(4) Доколку операторот не го достави извештајот за износот на вкупниот приход од ставот (2) на овој член во рокот утврден во ставот (3) на овој член, Агенцијата податоците за вкупниот приход ќе ги побара од Управата за јавни приходи на Република Македонија.

(5) Операторот е должен најдоцна до 15 април во тековната година на сметка на Агенцијата да го плати годишниот надоместок од ставот (1) на овој член врз основа на претходно доставениот извештај за износот на вкупниот приход од ставот (3) на овој член или добиените податоци од ставот (4) на овој член, а во согласност со одлуката од членот 29 став (3) од овој закон.

(6) Доколку кај Агенцијата постои основано сомнение за вистинитоста на остварениот годишен вкупен приход наведен во извештајот од ставот (3) на овој член, има право на трошок на операторот или давателот да изврши процена на истиот.

(7) Доколку проценетиот вкупен приход значително отстапува од пријавениот вкупен приход, при наплата на годишниот надоместок од ставот (2) на овој член, Агенцијата ќе го задолжи операторот да ја плати пресметаната разлика.

(8) Начинот на пресметување на годишниот надоместок од ставот (1) на овој член којшто треба да се базира на начелото на објективност и пропорционалност, го пропишува Агенцијата.

Член 49

Право на судска заштита

(1) Решението на директорот на Агенцијата донесено во случај на повреда на одредбите на овој закон, прописите донесени врз основа на него, обврските наметнати од страна на Агенцијата, како и на усогласеноста со условите утврдени за користење на радиофреквенции и за користење на броеви и серии на броеви, е конечно.

(2) Против решение на директорот на Агенцијата незадоволната страна има право на тужба за поведување на управен спор пред управниот суд.

(3) Тужбата за поведување на управен спор се поднесува во рок од 30 дена од денот на приемот на решението.

Член 60

Постапка за нотификација
(1) Пред започнување со обезбедување на јавни електронски комуникациски мрежи и/или услуги се доставува нотификација до Агенцијата.

(2) Врз основа на нотификацијата од ставот (1) на овој член операторот има право да обезбедува јавни електронски комуникациски мрежи и/или услуги, односно да гради, работи и управува со јавна електронска комуникациска мрежа или да овозможи достапност на истата, согласно со овој закон.

(3) Нотификацијата од ставот (1) на овој член содржи податоци кои на Агенцијата ќе и овозможат водење на службена евиденција за операторите, како и вршење на надзор. Нотификацијата содржи: 
а) име, седиште, единствен даночен број и регистарски број на подносителот на нотификацијата, како и изјава од правен застапник со име, адреса, број за контакт и единствен матичен број; 
б) краток опис на јавните комуникациски мрежи и/или услуги и начинот на нивната физичка изведба, и 
в) датум на започнување со обезбедувањето на јавните електронски комуникациски мрежи и/или услуги.

(4) Агенцијата е должна во рок од 15 дена од добивањето на нотификацијата која не ги содржи сите потребни податоци и документација од ставот (3) на овој член да го извести подносителот на нотификацијата да ја дополни нотификацијата со потребните податоци, во рок од 15 дена од денот на приемот на известувањето.

(5) Агенцијата врши регистрација на операторот со запишување во службената евиденција во рок од седум дена од добивањето на нотификацијата по која ќе му достави писмена потврда за извршена регистрација.

(6) Оператор има обврска да ја извести Агенцијата за промена на податоците од ставот (3) точка а) на овој член дадени во нотификацијата во рок од 30 дена од денот на настанатата промена. За промена на податоците од ставот (3) точка в) на овој член, операторот има обврска да ја извести Агенцијата пред датумот наведен во нотификацијата, освен во случај на виша сила, кога Агенцијата се известува во рок од десет дена по датумот наведен во нотификацијата. Агенцијата ќе го избрише од нејзината службена евиденција операторот кој не започнал со работа на датумот определен во нотификацијата, а не ја известил Агенцијата за промена на истиот, како и во случај на стечај или ликвидација.

(7) Оператор има обврска да ја извести Агенцијата за престанок со обезбедување на јавната електронска комуникациска мрежа и/или услуга во рок не подолг од 90 дена пред датумот на престанок со обезбедување на јавната електронска комуникациска мрежа и/или услуга. Во известувањето операторот е должен да го опише начинот на кој ќе биде обезбедено чување на податоците согласно со овој закон, како и начинот на пристап до истите.

(8) Агенцијата со пропис донесен врз основа на овој закон ќе ги пропише содржината и формата на нотификацијата, потребната документација и потврдата за регистрација.

(9) Агенцијата е должна на својата веб страница да објавува податоци за нотифицираните оператори.

Член 121

Управување со радиофреквенцискиот спектар

(1) Радиофреквенцискиот спектар е ограничен природен ресурс, со значителна, социјална, културна и економска вредност.

(2) Државните органи, согласно со меѓународните прописи што се применуваат во Република Македонија, а особено со прописите од Меѓународната унија за телекомуникации, обезбедуваат ефикасно и непречено користење на радиофреквенцискиот спектар и ги обезбедуваат правата на Република Македонија во орбиталните позиции.

(3) Со радиофреквенцискиот спектар на Република Македонија, управува Агенцијата согласно со овој закон.

Член 151

Постапка за доделување на броеви и/или 
серии на броеви

(1) Агенцијата ги доделува броевите и/или сериите на броеви од Планот за нумерација врз основа на поднесено писмено барање. Барање за доделување на броеви и/или серии на броеви може да поднесе оператор, на кого Агенцијата му има издадено потврда за регистрација согласно со овој закон, давател на универзална услуга, како и други правни лица кои согласно со овој или друг закон вршат дејност од јавен интерес.

(2) Барањето од ставот (1) на овој член ги содржи следниве податоци: 
а) назив, седиште, доказ за регистрација на дејноста и податоци за законскиот застапник; 
б) доказ дека барателот има право на доделување на броеви и/или серии на броеви согласно со овој закон: 
в) податоци за видот, количината и целта на користење на броевите и/или сериите на броеви што се бараат; 
г) план за процена на потребите за наредната година, доколку барателот планира во тој период да користи поголем број на броеви и/или серии на броеви и 
д) планиран датум за започнување со користење на доделените броеви и/или серии на броеви.

(3) Агенцијата со акт подетално ја пропишува постапката за доделување на броеви и/или серии на броеви, содржината и формата на барањето како и податоците што се приложуваат кон барањето.

(4) Агенцијата може да одбие барање за доделување на броеви и/или серии на броеви, доколку: 
а) барањето за доделување на броеви и/или серии на броеви содржи неточни податоци; 
б) лицето кое го поднесува барањето нема право да му се доделат броеви и/или серии на броеви согласно со овој закон; 
в) на подносителот на барањето веќе му е одземено решението за доделување на броеви и/или серии на броеви во последните пет години по службена должност и 
г) планираната употреба не го оправдува доделувањето на бараната количина или вид на броеви и/или серии на броеви.

(5) Директорот на Агенцијата ќе донесе решение за доделување на броеви и/или серии на броеви од Планот за нумерација во рок од 15 дена од денот на приемот на комплетното барање за доделување на броеви и/или серии на броеви.

(6) Агенцијата врз основа на спроведена јавна расправа со сите заинтересирани страни може да одлучи одредени броеви и/или серии на броеви од Планот за нумерација кои имаат значителна економска вредност да ги додели по постапка на јавен тендер или јавен тендер со јавно наддавање. Во тој случај соодеветно се применуваат одредбите од членовите 134, 135 и 140 од овој закон.

(7) Операторите во согласност со решението за доделување на броеви и/или серии на броеви доделените броеви и/или серии на броеви им ги даваат на користење на своите крајни корисници.

(8) Операторите во согласност со решението за доделување на броеви и/или серии на броеви може да им доделуваат броеви и/или серии на броеви на обезбедувачи на други услуги врз основа на склучен договор по цена која што треба да ги покрие само реаланите трошоци на операторот, при што операторот треба го почитува начелото на недискриминација.

(9) Склучените договори од ставот (8) на овој член операторот е должен да ги достави до Агенцијата во рок од пет дена од денот на нивното склучување.

Член 166

Безбедност и интегритет на јавните електронски комуникациски мрежи и услуги
(1) Операторите се должни да преземаат соодветни технички и организациони мерки со цел соодветно да управуваат со ризиците за безбедноста на мрежите и услугите. Имајќи го предвид техничкиот напредок, овие мерки треба да обезбедат ниво на безбедност кое е соодветно на настанатиот ризик. Овие мерки особено треба да се преземаат за да се спречи и минимизира влијанието на безбедносните инциденти врз корисниците и меѓусебно поврзаните мрежи.

(2) Операторите на јавни електронски комуникациски мрежи треба да ги преземаат сите соодветни чекори за да го обезбедат интегритетот на нивните мрежи и истовремено, континуитетот на услугите кои ги обезбедуваат со тие мрежи.

(3) Заради спроведување на одредбите од ставовите (1) и (2) на овој член операторите на јавни електронски комуникациски мрежи или јавни електронски комуникациски услуги треба да усвојат и имплементираат политика за безбедност со која ќе се утврди ранливоста на системот, надзорот и спроведување превентивни и корективни мерки, како и мерки за ублажување на инциденти по безбедноста и интегритетот на мрежите.

(4) Операторите се должни веднаш, но не подоцна од 24 часа од моментот на нарушување на безбедноста или губење на интегритетот кое имало значително влијание врз функционирањето на мрежите или услугите, по електронски пат на Агенцијата да и достават известување за истото. Доколку е тоа соодветно Агенцијата за истото може да ги извести националните регулаторни тела од други земји, како и Европската агенцијата за безбедност на мрежи и информации (ENISA). Доколку истото е во интерес на јавноста, Агенцијата може да ја извести јавноста или да побара од операторот да го стори тоа. Исто така, доколку е тоа соодветно и во зависност од степенот на нарушување на безбедноста или интегритетот на мрежите или услугите, Агенцијата за истото ќе го извести и телото надлежно за справување со компјутерски инциденти во Република Македонија.

(5) Агенцијата е должна на Европската агенцијата за безбедност на мрежи и информации (ENISA) да и поднесе годишен збирен извештај за добиените известувања од страна на операторите, како и за преземените активности согласно со ставот (3) на овој член.

(6) Во случај на значителен ризик од повреда на безбедноста на мрежата, операторот на јавни електронски комуникациски услуги е должен да ги информира претплатниците за таквиот ризик и доколку истиот е надвор од опсегот на мерки кои ги презема операторот, да ги информира и за можните решенија за отстранување на ризикот како и за можните трошоци за таквите решенија.

(7) Агенцијата во согласност со Дирекцијата за заштита на личните податоци ќе донесе подзаконски акт со кој ќе го пропише начинот во кој операторите се должни да ги спроведат одредбите од овој член, преку задолжителни инструкции, формата, содржината и начинот на доставување на известувањата утврдени со овој член и членот 167 од овој закон, како и формата и содржината на регистарот на нарушувањата на безбедноста на личните податоци и начинот на неговото водење од членот 167 став (6) од овој закон.

(8) Агенцијата може од операторите од ставот (1) на овој член да бара: 
а) да и достават потребни информации за процена на безбедноста и/или интегритетот на нивните услуги и мрежи, вклучително и усвоените политики за безбедност и 
б) да обезбедат безбедносна ревизија која ја врши квалификувано независно тело или надлежен државен орган и резултатите од истата да ги направат достапни за Агенцијата. Трошоците за ревизијата ги плаќа операторот.

(9) Агенцијата има право да ги испита случаите на неусогласеност и ефектите од истото врз безбедноста и интегритетот на мрежите.

Член 180

Прекршоци

(1) Глоба во износ од 7% до 10% од вкупниот годишен приход на правното лице (изразена во апсолутен износ) остварен во деловната година што и претходи на годината кога е сторен прекршокот или од вкупниот приход остварен за пократок период од годината што му претходи на прекршокот, доколку во таа година правното лице започнало да работи, ќе му се изрече за прекршок на правно лице, ако: 
1) не достави нотификација до Агенцијата, пред да започне со обезбедување на јавни електронски комуникациски мрежи и/или услуги (член 60 став (1)); 
2) не одговори на барање за пристап или интерконекција, или не го склучи договорот за интерконекција или пристап во роковите утврдени во членот 73 став (4) од овој закон; 
3) не задоволи барање за интерконекција или пристап на било која точка во неговата мрежа, каде што е технички можно, вклучувајќи и пристап на точки што не претставуваат завршни точки на мрежата (член 73 став (5)); 
4) на Агенцијата не и ги достави склучените договори за интерконекција или пристап, согласно со членот 73 став (7) од овој закон; 
5) се здобива со сопственост на комуникациски мрежи, спротивно на забраната утврдена во членот 83 од овој закон; 
6) не објави информации согласно член 84 ставови (1) и (2) од овој закон; 
7) на Агенцијата не и достави предлог на референтна понуда за интерконекција или пристап, согласно со членот 84 став (3) од овој закон; 
8) не ја објави референтната понуда на својата веб страница во рок од пет дена од денот на добивањето на одобрението од Агенцијата (член 84 став (5)); 
9) цените во одобрената референтна понуда не ги применува првиот ден од наредниот месец кој следи по месецот во кој е добиено одобрението од Агенцијата (член 84 став (6)); 
10) отстапува од условите во одобрената референтна понуда при склучување на договор за интерконекција или пристап (член 84 став (8)); 
11) не постапи по решението на Агенцијата во рок од 30 дена од денот на приемот на истото (член 84 став (9)); 
12) не применува еквивалентни услови во еквивалентни околности за другите оператори кои даваат исти услуги, или не им обезбеди услуги и информации на другите оператори под исти услови или со ист квалитет како оние што ги обезбедува за сопствените услуги или оние за неговите подружници или партнери (член 85 став (2)); 
13) не води посебно сметководство за активностите поврзани со интерконекција или пристап (член 86 став (1)); 
14) на барање на Агенцијата не и достави сметководствени податоци, вклучително и податоци за приходите добиени од трети страни (член 86 став (3)); 
15) не ги исполни обврските за пристап или заедничко користење на специфични мрежни средства согласно со членот 87 ставови (3) и (4) од овој закон; 
16) не ја исполни обврската за цени базирани на трошоци или обврската за водење на сметководство на трошоци согласно со членот 88 од овој закон; 
17) не ја исполни обврската да ги одвои активностите поврзани со обезбедување на одредени големопродажни услуги за пристап во посебен независен деловен субјект согласно со членот 89 став (1) од овој закон; 
18) не обезбедува производи и услуги за пристап на сите оператори согласно со членот 89 став (2) од овој закон; 
19) однапред и навремено не ја извести Агенцијата за намерата за пренос на имотот на својата мрежа за локален пристап или значителен дел од имотот на посебно правно лице, со различна сопственост, или за намерата да основа посебен деловен субјект, согласно со членот 90 став (1) од овој закон; 
20) не ги исполни обврските за регулирање на малопродажни цени, согласно со членот 91 став (2) од овој закон; 
21) не имплементира соодветен сметководствен систем на трошоци, согласно со членот 91 став (4) од овој закон; 
22) користи радиофреквенции без одобрение за користење на радиофреквенции (член 129 став (1)); 
23) правото за користење на радиофреквенции го пренесе или издаде на друго физичко или правно лице, без претходно добиена согласност од Агенцијата (член 145 став (1)); 
24) користи броеви и/или серии на броеви без добиено решение од Агенцијата (член 150 став (1)); 
25) користењето на броеви и/или серии на броеви не е во согласност со условите за користење на броеви и/или серии на броеви (член 153) и 
26) пушти на пазарот или стави во употреба радиоопрема која користи радиофреквенциски опсези што не се хармонизирани на ниво на Европската унија без согласност на Агенцијата (член 163 став (1)). 

(2) Глоба во износ од 3.000 до 6.000 евра во денарска противвредност ќе му се изрече и на одговорното лице во правното лице и на трговец поединец за прекршокот од ставот (1) на овој член

